ՀԻՄՆԱՎՈՐՈՒՄ
«ՏԵԽՆԻԿԱԿԱՆ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ՊԵՏԱԿԱՆ ԿԱՐԳԱՎՈՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ և ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ», «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ԼԻՑԵՆԶԱՎՈՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ 
 
1. Ընթացիկ իրավիճակը և իրավական ակտի ընդունման անհրաժեշտությունը․
	Ներկայումս «Տեխնիկական անվտանգության ապահովման պետական կարգավորման մասին» օրենքով (այսուհետ՝ Օրենք) Հայաստանի Հանրապետությունում արտադրական վտանգավոր օբյեկտների տեխնիկական անվտանգության փորձաքննություն իրականացնելու իրավունք ունեն ՀՀ ներքին գործերի նախարարության (այսուհետ՝ ՀՀ ՆԳՆ) «Տեխնիկական անվտանգության ազգային կենտրոն» ՊՈԱԿ-ը և Էկոնոմիկայի նախարարության «Հավատարմագրման ազգային կենտրոն» ՊՈԱԿ-ի կողմից հավատարմագրված իրավաբանական անձինք կամ անհատ ձեռնարկատերերը։
	Առկա օրենսդրական կարգավորումներով՝ ՀՀ ՆԳՆ-ը՝ որպես ոլորտի լիազոր մարմին, այդ թվում՝ տեխնիկական անվտանգության բնագավառում պետական քաղաքականություն մշակող պետական կառավարման լիազոր մարմին, կաշկանդված է իրականացնելու հսկողական գործողություններ մասնավոր կազմակերպությունների գործունեության նկատմամբ, ինչը խոչընդոտում է լիարժեք և  պատշաճ կարգով տիրապետել ոլորտային առկա խնդիրներին՝ ռազմավարությունը ճիշտ մշակելու և տեխնածին վթարների, այդ թվում արտադրական պատահարների հնարավոր առաջացման կանխարգելմանն ուղղված իրավական ակտերի մշակմանը:
Ներկայումս Օրենքով Հայաստանի Հանրապետությունում արտադրական վտանգավոր օբյեկտների տեխնիկական անվտանգության փորձաքննությունը հավատարմագրման ենթակա գործունեություն է:
	Այսպիսով, ՀՀ ՆԳՆ-ն մշակել է ոլորտային ռազմավարություն՝ հավատարմագրումից անցում կատարել լիցենզավորման՝ տեխնիկական անվտանգության ոլորտի լավարկման նպատակով: 
	2․ Առաջարկվող կարգավորման բնույթը.
	Նախագծերի փաթեթով առաջարկվում է տեխնիկական անվտանգության փորձաքննություն իրականացնելու գործունեությունը հավատարմագրման փոխարեն դարձնել լիցենզավորման ենթակա գործունեություն:
Միաժամանակ, նախատեսվում է ՀՀ ներքին գործերի նախարարությանը վերապահել «Տեխնիկական անվտանգության ազգային կենտրոն» ՊՈԱԿ-ի լուծարման արդյունքում մասնավոր կազմակերպությունների լիցենզավորման և նրանց գործունեության նկատմամբ մոնիթորինգի իրականացման լիարժեք գործառույթները։ Բացի այդ, առաջարկվում է նախատեսել «Տեխնիկական անվտանգության պետական կարգավորման մասին» օրենքի պահանջները խախտելու դեպքերում վարչական պատասխանատվություն՝ համաձայն Վարչական իրավախախտումների վերաբերյալ Հայաստանի Հանրապետության օրենսգրքի։
	
         3․ Կապը ռազմավարական փաստաթղթերի հետ․
	Նախագծերի ընդունումը չի բխում որևէ ռազմավարական փաստաթղթից։
4 ․ Նախագծի մշակման գործընթացում ներգրավված ինստիտուտները, անձինք և 
նրանց դիրքորոշումը․
	Նախագծերը մշակվել են ՀՀ ներքին գործերի նախարարության կողմից:
	 5․ Լրացուցիչ ֆինանսական միջոցների անհրաժեշտությունը և պետական բյուջեի 
եկամուտներում և ծախսերում սպասվելիք փոփոխությունները․
	Նախագծերի ընդունմամբ 2025 թվականի պետական բյուջեում եկամուտների կամ ծախսերի էական փոփոխություններ չեն նախատեսվում։  
	6․ Ակնկալվող արդյունքը.
	Նախագծերի ընդունման արդյունքում տեխնիկական անվտանգության փորձաքննություն իրականացնելու գործունեությունը հավատարմագրման փոխարեն կդարձվի լիցենզավորման ենթակա գործունեության տեսակ և լիցենզավորման գործառույթը կվերապահվի ՀՀ ՆԳՆ-ին, իսկ «Տեխնիկական անվտանգության ազգային կենտրոն» ՊՈԱԿ-ի լուծարմամբ կբացառվի մասնավոր կազմակերպությունների և պետության շահերի հնարավոր բախումը: 
ՀՀ ներքին գործերի նախարարություն

2

